
৩০। মূল ঘোষাঃ-






আই মোক কেলৈ জনম দিলা।

আই মোক নদীতে উটাই দিলা।

সুতপুত্ৰ বুলি কৰ্ণ সমাজে তেজিলা;

আইৰ হৃদয়ে বাৰু কেনেকৈ সহিলা - মোৰ

আই অ', বুকুৰ বেদনা মোৰ নুবুজিলা॥







পদঃ-






কৰ্ণে বোলে ৰাজ মাতা নুবুলিবা আৰ,

যিবেলা জন্মিলে মই গৰ্ভত তোমাৰ - আই

 বুকুৰ বেদনা মোৰ নুবুজিলা।

সিবেলা নুতুলি মোক ধৰ্ম্ম পথ চাই,

মাৰিবেক মনে মোক দিলে উটুৱাই - আই

 বুকুৰ বেদনা মোৰ নুবুজিলা।

কন্যা হুয়া নুগুনিলা কৰিলাহা পাপ,

আগে মোক তেজি পাছে কৰাহা বিলাপ - আই

 বুকুৰ বেদনা মোৰ নুবুজিলা।

মাতৃ হুয়া নুগুনিলা নিদাৰুণী ভৈলা,

শত্ৰুৰ পুত্ৰক যেন গঙ্গাত পেলাইলা - আই

 বুকুৰ বেদনা মোৰ নুবুজিলা।

স্বামী গৃহে যাইবে ভাৱি নুগুনি মনত,

তেবে মোৰ কুযশ ৰাখিলা জগতত - আই

 বুকুৰ বেদনা মোৰ নুবুজিলা।

